
তথ্যবিবরণী                                                                                                                    নম্বর : ৫৭৭১
পৃথিবীতে ডিজিটাল বিপ্লব বাংলাদেশ থেকেই সূচিত হয়েছে
                                                -- মোস্তাফা জব্বার
ঢাকা, ২২ অগ্রহায়ণ (৭ ডিসেম্বর) :


ডাক ও টেলিযোগাযোগ মন্ত্রী মোস্তাফা জব্বার বলেছেন, ডিজিটাল বিপ্লবে অর্জিত সফলতার ফলে পৃথিবীর অনেক দেশেরই বাংলাদেশের সাথে তাল মিলানোর সুযোগ নেই। পৃথিবীর হাতেগোনা মাত্র কয়েকটি দেশ পঞ্চম প্রজন্মের টেলিকম প্রযুক্তি ফাইভ-জি-এর যুগে প্রবেশ করেছে। বাংলাদেশ আগামী ১২ জিসেম্বর ফাইভ-জি যুগে যাত্রা শুরু করতে যাচ্ছে। বাংলাদেশ প্রযুক্তিতে ৩২৪ বছরের পশ্চাৎপদতা অতিক্রম করে  কম্পিউটারে বাংলা ভাষা উদ্ভাবন ও প্রয়োগে নেতৃত্ব দিচ্ছে, পৃথিবীতে ডিজিটাল বিপ্লব বাংলাদেশ থেকেই সূচনা হয়েছে বলে মন্ত্রী উল্লেখ করেন।

মন্ত্রী আজ রাজধানীর বিসিএস কম্পিউটার সিটিতে স্বাধীনতার সুবর্ণ জয়ন্তী উপলক্ষ্যে বিসিএস কম্পিউটার সিটি আয়োজিত ৫দিনব্যাপী ‘বিজয়ে প্রযুক্তি মেলা ২০২১’ এর উদ্বোধনী অনুষ্ঠানে প্রধান অতিথির বক্তৃতায় এসব কথা বলেন।

মন্ত্রী ভবিষ্যতের ডিজিটাল যুগে ডিজিটাল যন্ত্রের পরিবর্তন অবশ্যম্ভাবী উল্লেখ করে বলেন, সামনের দিনে ডিজিটাল যন্ত্রের অভাবনীয় রূপান্তর আসছে। কম্পিউটার এবং মোবাইল আলাদা করে দেখার সুযোগ নাই। মোবাইলের চাহিদাও কম্পিউটারের দশ গুণেরও বেশি। সে বিবেচনায় একই ছাদের নিচে মোবাইলসহ আইওটি, এআই বা রোবটিক্স ডিভাইস পাওয়া গ্রাহকদের প্রত্যাশা। কম্পিউটার সিটিতে যাতে গ্রাহকরা কম্পিউটারের পাশাপাশি প্রযুক্তির সর্বশেষ সংস্করণের ডিজিটাল যন্ত্র পায় তা নিশ্চিত করা অপরিহার্য।

মন্ত্রী বলেন, গ্রাহকের ফাইভ-জি সেটসহ আইওটি ডিভাইসের চাহিদা মাথায় রেখে প্রচলিত ডিভাইসের পাশাপাশি নতুন নতুন ডিভাইসের চাহিদা মেটাতে বিক্রয় ও সেবার বিষয়টি নতুন করে ভাবতে হবে। ডিজিটাল প্রযুক্তি বিকাশের অগ্রদূত মোস্তাফা জব্বার বলেন, দেশব্যাপী ডিজিটাল সংযোগ সম্প্রসারণের ফলে বাংলাদেশে উচ্চগতির ইন্টারনেটের চাহিদা ব্যাপকভাবে বৃদ্ধি পেয়েছে। আমরা সৌদি আরব, মালয়েশিয়া, ভারত এবং ভুটানে ইন্টারনেট ব্যান্ডইদথ রপ্তানি করছি। স্বাধীনতার পঞ্চাশ বছর পূর্তি উদযাপন উপলক্ষ্যে পাঁচ দিন ব্যাপী বিজয় উৎসব কর্মসূচিকে সংগঠকদের ভাল একটি উদ্যোগ হিসেবে মন্ত্রী উল্লেখ করেন এবং সংশ্লিষ্টদের তিনি ধন্যবাদ জানান। কম্পিউটারে বাংলাভাষার উদ্ভাবক মোস্তাফা জব্বার দেশের কম্পিউটার প্রযুক্তি বিকাশে বাংলাদেশ কম্পিউটার সমিতির অবদান তুলে ধরে বলেন, প্রধানমন্ত্রী শেখ হাসিনার দূরদৃষ্টিসম্পন্ন নেতৃত্বের ফলে কম্পিউটার প্রযুক্তি বিকাশে দেশে বৈপ্লবিক পরিবর্তন সূচিত হয়। তিনি বলেন, জাতির পিতা ডিজিটাল বাংলাদেশের বীজ বপন করে গেছেন। ৭৫ পরবর্তী দীর্ঘ ২১ বছর পর ১৯৯৬ থেকে ২০০১ সাল পর্যন্ত প্রধানমন্ত্রী শেখ হাসিনা যুগান্তকারী কর্মসূচি গ্রহণ ও বাস্তবায়নের মাধ্যমে বঙ্গবন্ধুর রোপণ করা ডিজিটাল বাংলাদেশের বীজটি চারাগাছে রূপান্তর করেন। ২০০৯ সাল থেকে গত ১৩ বছরে ডিজিটাল বাংলাদেশ কর্মসূচির ধারাবাহিকতায় বাংলাদেশ বিস্ময়কর অগ্রগতি অর্জন করেছে,  যা বিশ্বে অনুকরণীয় দৃষ্টান্ত স্থাপন করেছে বলে মন্ত্রী উল্লেখ করেন।

বিসিসিএস কম্পিউটার সিটির ব্যবস্থাপনা কমিটির সভাপতি এ এল মাজাহার ইমাম চৌধুরীর সভাপতিত্বে অনুষ্ঠানে ড্যাফোডিল ইন্টারন্যাশনাল ইউনিভার্সিটির চেয়ারম্যান মোঃ সবুর খান, বিসিএস কম্পিউটার সমিতির সভাপতি শাহিদ-উল মনির এবং বিসিএস কম্পিউটার সমিতির প্রথম সভাপতি আহমেদ হাসান জুয়েল প্রমুখ বক্তৃতা করেন।
#

শেফায়েত/পাশা/রাহাত/এনায়েত/সঞ্জীব/জয়নুল/২০২১/১৮৫৫ঘণ্টা

তথ্যবিবরণী                                                                                                     নম্বর: ৫৭৭০ 

মুজিববর্ষ উপলক্ষ্যে ৩০টি শিল্প প্রতিষ্ঠানকে গ্রিন ফ্যাক্টরি অ্যাওয়ার্ড দেয়া হবে আগামীকাল
ঢাকা, ২২ অগ্রহায়ণ (৭ ডিসেম্বর) :


জাতির পিতা বঙ্গবন্ধু শেখ মুজিবুর রহমানের জন্মশত বার্ষিকী ‘মুজিববর্ষ’ উপলক্ষ্যে শ্রম ও কর্মসংস্থান মন্ত্রণালয়ের পক্ষ থেকে আগামীকাল ৬টি শিল্প সেক্টরের ৩০টি প্রতিষ্ঠান ও কারখানাকে ‘গ্রিন ফ্যাক্টরি অ্যাওয়ার্ড’ প্রদান করা হবে।

এদিন সকাল ১০টায় ওসমানী স্মৃতি মিলনাতায়নে প্রধানমন্ত্রী শেখ হাসিনা প্রধান অতিথি হিসেবে ভার্চুয়ালি সংযুক্ত থাকবেন। অ্যাওয়ার্ড প্রদান অনুষ্ঠানে শ্রম ও কর্মসংস্থান প্রতিমন্ত্রী বেগম মন্নুজান সুফিয়ান সভাপতি হিসেবে প্রধানমন্ত্রীর পক্ষে মনোনীত ৩০টি প্রতিষ্ঠান প্রতিনিধির হাতে পুরস্কার তুলে দেবেন।  


পুরস্কার হিসেবে মনোনীত প্রতিটি প্রতিষ্ঠান ও কারখানা পাবে ক্রেস্ট, মেডেল, সার্টিফিকেট এবং এক লাখ টাকার চেক। পরে প্রধানমন্ত্রী শ্রম ও কর্মসংস্থান মন্ত্রণালয়ের অধীন শ্রম অধিদপ্তরের শ্রমজীবি মহিলা হোস্টেল এবং শ্রম কল্যাণ কেন্দ্রের ৮টি নবনির্মিত ভবন ভার্চুয়ালি উদ্বোধন করবেন।

নিরাপদ ও শোভন কর্মপরিবেশে পরিবেশবান্ধব প্রযুক্তি ও দক্ষ শ্রমশক্তি ব্যবহারের মাধ্যমে আরো অধিক পরিমাণে উৎপাদন নিশ্চিত করে দেশের অর্থনীতির গতিকে বেগবান ও টেকসই করার মাধ্যমে জাতির পিতার স্বপ্নের সোনার বাংলা বির্নিমাণ এবং দেশীয় শিল্প প্রতিষ্ঠানসমূহকে বিশ্বে প্রতিযোগিতামূলক অংশগ্রহণে উদ্বুদ্ধকরণে ‘গ্রিন ফ্যাক্টরি অ্যাওয়ার্ড, ২০২০’ প্রবর্তন করা হয়েছে। এখন থেকে প্রতিবছর এ অ্যাওয়ার্ড প্রদান করা হবে।
#

আকতারুল/পাশা/রাহাত/সঞ্জীব/সেলিম/২০২১/১৮০০ ঘণ্টা

তথ্যবিবরণী                                                                                                  নম্বর: ৫৭৬৯ 

বেগম রোকেয়া পদক ২০২১ প্রদানের জন্য ৫ জন বিশিষ্ট নারী চূড়ান্তভাবে মনোনীত
ঢাকা, ২২ অগ্রহায়ণ (৭ ডিসেম্বর) :

 
বেগম রোকেয়া পদক ২০২১ প্রদানের জন্য ৫ জন বিশিষ্ট নারীকে চূড়ান্তভাবে মনোনীত করা হয়েছে। এবছর নারী শিক্ষায় অবদানের ক্ষেত্রে বেগম রোকেয়া পদকের জন্য মনোনীত হয়েছেন প্রফেসর হাসিনা জাকারিয়া বেলা, তাঁর নিজ জেলা কুমিল্লা। নারী অধিকার প্রতিষ্ঠায় মনোনীত হয়েছেন যশোর জেলার অর্চনা বিশ্বাস। নারীর আর্থ-সামাজিক উন্নয়নে অবদান রাখায় মনোনীত হয়েছেন কুমিল্লা জেলার মরহুমা শামসুন্নাহার রহমান পরাণ (মরণোত্তর)। সাহিত্য ও সংস্কৃতির মাধ্যমে নারী জাগরণের ক্ষেত্রে অবদান রাখায় ঢাকা বিশ্ববিদ্যালয়ের সমাজ বিজ্ঞান বিভাগের অধ্যাপক ও রোকেয়া হলের প্রভোস্ট ড. জিনাত হুদা মনোনীত হয়েছেন। তার নিজ জেলা মুন্সিগঞ্জ। পল্লিউন্নয়নে অবদান রাখার জন্য মনোনীত হয়েছেন কুষ্টিয়া জেলার গবেষক ড. সারিয়া সুলতানা।

বেগম রোকেয়া পদক ২০২১ প্রাপ্তরা ঢাকায় ওসমানী স্মৃতি মিলনায়তনে উপস্থিত থেকে প্রধানমন্ত্রী শেখ হাসিনার পক্ষ থেকে মহিলা ও শিশু বিষয়ক প্রতিমন্ত্রী ফজিলাতুন নেসা ইন্দিরার নিকট থেকে সম্মাননা পদক গ্রহণ করবেন। তাঁদের প্রত্যেককে চার লাখ টাকার চেক, রেপ্লিকাসহ একটি ১৮ ক্যারেট মানের ২৫ গ্রাম ওজনের স্বর্ণপদক ও সম্মাননাপত্র প্রদান করা হবে।
 #

আলমগীর/পাশা/রাহাত/এনায়েত/সঞ্জীব/সেলিম/২০২১/১৮৩০ ঘণ্টা

তথ্যবিবরণী                                                                                                    নম্বর: ৫৭৬৮ 

ডা. মুরাদ হাসানের সুস্থতা এবং মঙ্গল কামনা করলেন তথ্যমন্ত্রী
ঢাকা, ২২ অগ্রহায়ণ (৭ ডিসেম্বর) :


তথ্য ও সম্প্রচারমন্ত্রী এবং আওয়ামী লীগের যুগ্ম সাধারণ সম্পাদক ড. হাছান মাহ্‌মুদ বলেছেন, ‘প্রধানমন্ত্রীর নির্দেশানুযায়ী প্রতিমন্ত্রী ডা. মুরাদ হাসানের পদত্যাগপত্র মন্ত্রিপরিষদে পৌঁছেছে। আমি তার সুস্থতা এবং মঙ্গল কামনা করি।’ 


আজ সচিবালয়ে সাংবাদিকবৃন্দ তথ্যমন্ত্রীর দপ্তরে এলে তাদের প্রশ্নের জবাবে মন্ত্রী বলেন, ‘তার এই ঘটনাগুলো আসলে দুঃখজনক। মন্ত্রণালয়ের প্রতিমন্ত্রী হিসেবে তিনি আমাদের কোনো কাজে কখনো বাধা হয়ে দাঁড়াননি বরং ডা. মুরাদ হাসান আমাকে সবসময় সহযোগিতা করে এসেছেন। সেজন্য তাকে আমি ধন্যবাদ জানাই।’ 


সেই সাথে তথ্যমন্ত্রী বলেন, ‘গত কয়েক মাস ধরে তার মধ্যে আমি কিছুটা পরিবর্তন লক্ষ্য করেছি। তার কিছু বক্তব্য ও ঘটনা সরকার এবং দলকে বিব্রত করেছে। সেকারণে প্রধানমন্ত্রী তাকে পদত্যাগ করার জন্য বলেছেন এবং সে অনুযায়ী তার স্বাক্ষরিত পদত্যাগপত্র তার জনসংযোগ কর্মকর্তা হিসেবে যিনি দায়িত্ব পালন করছিলেন তিনি ইতিমধ্যেই তা মন্ত্রিপরিষদ বিভাগে নিয়ে গেছেন।’


ডা. মুরাদ হাসানের দলীয় সদস্য পদ নিয়ে প্রশ্নের জবাবে মন্ত্রী হাছান মাহমুদ বলেন, এ বিষয়ে সিদ্ধান্ত গ্রহণ করা হবে। তিনি যেহেতু জামালপুর জেলা আওয়ামী লীগের স্বাস্থ্য বিষয়ক সম্পাদক, দলীয় বৈঠকের সিদ্ধান্ত অনুযায়ী সেটি জামালপুর জেলা আওয়ামী লীগ বলতে পারবে। সংসদ সদস্য পদ নিয়ে প্রশ্নের জবাবে তথ্যমন্ত্রী বলেন, তিনি জনগণের ভোটে নির্বাচিত একজন সংসদ সদস্য এবং বিষয়টি জাতীয় সংসদের।


এসময় সাংবাদিকরা ‘ডা. মুরাদ হাসান বলতেন, তিনি প্রধানমন্ত্রীর সাথে কথা বলেই বিভিন্ন মন্তব্য করেন’ বিষয়টি তুলে ধরলে ড. হাছান মাহমুদ বলেন, ‘প্রতিমন্ত্রী ডা. মুরাদ হাসান প্রধানমন্ত্রীকে জানিয়ে কিছু বলেছেন বলে আমার জানা নেই। আমি প্রধানমন্ত্রীর ব্যক্তিগত সহকারী হিসেবেও কাজ করেছি। দল বা সরকার বিব্রত হয় এমন কোনো কথা বা কর্মকাণ্ড প্রধানমন্ত্রী কখনো কারো জন্যই অনুমোদন করেন না।’ 
#

আকরাম/পাশা/রাহাত/সঞ্জীব/সেলিম/২০২১/১৭৩০ ঘণ্টা

তথ্যবিবরণী                                                                                                      নম্বর: ৫৭৬৭
জামালপুরের ইসলামপুরে আমন ধান-চাল সংগ্রহ 
কার্যক্রমের উদ্বোধন করলেন ধর্ম প্রতিমন্ত্রী
ইসলামপুর (জামালপুর), ২২ অগ্রহায়ণ (৭ ডিসেম্বর) :


ধর্ম প্রতিমন্ত্রী মোঃ ফরিদুল হক খান আজ জামালপুরের ইসলামপুর উপজেলায় অভ্যন্তরীণ আমন ধান-চাল সংগ্রহ-২০২১ কার্যক্রমের উদ্বোধন করেছেন। 


ইসলামপুর উপজেলা খাদ্য নিয়ন্ত্রকের কার্যালয় আয়োজিত অনুষ্ঠানে আরো উপস্থিত ছিলেন ইসলামপুর উপজেলা পরিষদের চেয়ারম্যান এডভোকেট এস এম জামাল আব্দুন নাছের চৌধুরী, উপজেলা নির্বাহী অফিসার জাহিদুর রহমান, উপজেলা স্বাস্থ্য ও পরিবার কল্যাণ কর্মকর্তা এটিএম আবু তাহের, ইসলামপুর উপজেলা খাদ্য নিয়ন্ত্রক সোহানা বিলকিছ, উপজেলা প্রকৌশলী মোঃ আমিনুল হক, উপজেলা পরিষদের মহিলা ভাইস চেয়ারম্যান রোজিনা আক্তার চায়না, ইসলামপুর উপজেলার সাবেক মুক্তিযোদ্ধা কমান্ডার বীর মুক্তিযোদ্ধা মানিকুল ইসলাম মানিক, ইসলামপুর উপজেলা পরিষদের প্রকল্প বাস্তবায়ন কর্মকর্তা মেহেদী হাসান টিটু প্রমুখ। 

#

আনোয়ার/পাশা/রাহাত/সঞ্জীব/সেলিম/২০২১/১৬৪৫ ঘণ্টা

তথ্যবিবরণী                                                                                                             নম্বর: ৫৭৬৬
কোভিড-১৯ সংক্রান্ত সর্বশেষ প্রতিবেদন 
ঢাকা, ২২ অগ্রহায়ণ (৭ ডিসেম্বর ) :

            স্বাস্থ্য অধিদপ্তর এবং রোগতত্ত্ব, রোগ নিয়ন্ত্রণ ও গবেষণা প্রতিষ্ঠান (আইইডিসিআর)-এর তথ্যানুযায়ী গত ২৪ ঘণ্টায় দেশে ২০ হাজার ১৪ জনের নমুনা পরীক্ষা করে ২৯১ জনের শরীরে করোনা সংক্রমণ পাওয়া গেছে।  এ নিয়ে বাংলাদেশে এখন পর্যন্ত কোভিড-১৯ আক্রান্ত রোগীর সংখ্যা ১৫ লাখ ৭৮ হাজার ১১ জন। 

          গত ২৪ ঘণ্টায় ৫ জন মৃত্যুবরণ করেছেন। এ পর্যন্ত ২৮ হাজার ১০ জন এ রোগে মৃত্যুবরণ করেছেন।

          করোনা ভাইরাস আক্রান্তদের মধ্যে এখন পর্যন্ত সুস্থ হয়েছেন ১৫ লাখ ৪২ হাজার ৯০৮ জন।

#

কবীর/পাশা/রাহাত/সঞ্জীব/রেজাউল/২০২১/১৭২৬ ঘণ্টা
তথ্যবিবরণী                                                                                                              নম্বর: ৫৭৬৫
ভারত-বাংলাদেশ দ্বিপাক্ষিক সম্পর্কের সোনালী অধ্যায় পার করছে

                                                    -- সংস্কৃতি প্রতিমন্ত্রী
ঢাকা, ২২ অগ্রহায়ণ (৭ ডিসেম্বর) :


সংস্কৃতি বিষয়ক প্রতিমন্ত্রী কে এম খালিদ বলেছেন, বাংলাদেশ-ভারত দ্বিপাক্ষিক সম্পর্ক বৈচিত্র্যময়, বহুমুখী, বহুমাত্রিক এবং ক্রমবিকাশমান।  সাম্প্রতিক সময়ে দু'দেশের প্রধানমন্ত্রীর গতিশীল নেতৃত্বে উভয় দেশ দ্বিপাক্ষিক সম্পর্কের একটি সোনালী অধ্যায় পার করছে। ভৌগোলিক অখণ্ডতা, শান্তি ও নিরাপত্তার প্রতি তাঁদের অঙ্গীকার, ভূমি সীমানা সমস্যার বন্ধুত্বপূর্ণ নিষ্পত্তি-সহ বিভিন্ন ক্ষেত্রে বাস্তব ফলাফল অর্জনে সহায়তা করেছে। বর্তমানে বাংলাদেশ দক্ষিণ এশিয়ায় ভারতের বৃহত্তম বাণিজ্য অংশীদার এবং ভারত বাংলাদেশের দ্বিতীয় বৃহত্তম বাণিজ্য অংশীদার। উভয় দেশের ভূ-কৌশলগত অবস্থান একে অপরের পরিপূরক এবং যৌথ অর্থনৈতিক সুবিধা অর্জনের অন্যতম প্রধান নিয়ামক।

প্রতিমন্ত্রী গতকাল ৬ ডিসেম্বর ভারতের রাজধানী নয়াদিল্লীর সাপ্রু হাউজে ভারত ও বাংলাদেশের কূটনৈতিক সম্পর্কের ৫০ বছর পূর্তিতে 'মৈত্রী দিবস' উদযাপন উপলক্ষ্যে Indian Council of World Affairs (ICWA)  আয়োজিত অনুষ্ঠানে প্রধান অতিথির বক্তব্যে এসব কথা বলেন।

ভারত-বাংলাদেশ দ্বিপাক্ষিক বন্ধুত্বপূর্ণ সম্পর্ককে ঐতিহাসিক এবং আত্মার ও রক্তের বন্ধন আখ্যায়িত করে সংস্কৃতি প্রতিমন্ত্রী বলেন, জাতির পিতা বঙ্গবন্ধুর নেতৃত্বে ১৯৭১ সালের মহান মুক্তিযুদ্ধে বাংলাদেশের ৩০ লাখ শহিদ ও ২ লাখ মা-বোনের আত্মত্যাগের পাশাপাশি ১৮ হাজারের বেশি ভারতীয়কে জীবন উৎসর্গ করতে হয়েছে। তিনি বলেন, ১৯৭১ সালে বাংলাদেশের পাশে থাকা ভারতীয় নাগরিকদের 'ফ্রেন্ডস অফ বাংলাদেশ অ্যাওয়ার্ড' এবং 'বাংলাদেশ লিবারেশন ওয়ার অ্যাওয়ার্ড' প্রদান করতে পেরে আমরা সম্মানিত বোধ করছি। তিনি আরো বলেন, বাংলাদেশের জন্য ভারতের নিঃস্বার্থ সমর্থন আমরা চিরকাল কৃতজ্ঞতার সঙ্গে স্মরণ করবো।

কে এম খালিদ বলেন, ২০২১ সাল বাংলাদেশ-ভারত সম্পর্কের জন্য একটি গুরুত্বপূর্ণ বছর। কেননা, এ বছর আমরা যুগপৎভাবে বাংলাদেশের স্বাধীনতার সুবর্ণজয়ন্তী, জাতির পিতা বঙ্গবন্ধু শেখ মুজিবুর রহমানের জন্মশতবার্ষিকী এবং দুই দেশের কূটনৈতিক সম্পর্কের ৫০ বছর উদযাপন করছি। আজকের 'মৈত্রী দিবস'-এর যৌথ উদযাপন আমাদের দ্বিপাক্ষিক সম্পর্কের ইতিহাসে আরেকটি মাইলফলক হিসেবে চিহ্নিত হয়ে থাকবে।

অনুষ্ঠানে অন্যান্যের মধ্যে বক্তৃতা করেন ভারতের বিদেশ মন্ত্রণালয়ের সচিব হর্ষ বর্ধন শ্রিংলা (Harsh Vardhan Shringla)  ও ভারতে নিযুক্ত বাংলাদেশের হাইকমিশনার মোহাম্মদ ইমরান। স্বাগত বক্তব্য রাখেন ICWA এর মহাপরিচালক বিজয় ঠাকুর সিং (Vijay Thakur Singh)। ধন্যবাদ জ্ঞাপন করে বক্তব্য রাখেন ICWA এর পরিচালক (গবেষণা) ড. নিবেদিতা রায় (Dr. Nivedita Ray)।

অনুষ্ঠানে ভারত-বাংলাদেশ 'মৈত্রী দিবস' উপলক্ষ্যে প্রধানমন্ত্রী শেখ হাসিনার বাণী পাঠ করে শোনানো হয় এবং ভিডিও চিত্র প্রদর্শন করা হয়। 

#

ফয়সল/পাশা/রাহাত/সঞ্জীব/সেলিম/২০২১/১৭০০ ঘণ্টা

তথ্যবিবরণী









          নম্বর : ৫৭৬৩
৯ টি বিলে রাষ্ট্রপতির সম্মতি
ঢাকা, ২২ অগ্রহায়ণ (৭ ডিসেম্বর ) :


রাষ্ট্রপতি মোঃ আবদুল হামিদ একাদশ জাতীয় সংসদের পঞ্চদশ (২০২১ সালের ৫ম) অধিবেশনে গৃহীত ৯টি বিলে আজ সদয় সম্মতি জ্ঞাপন করেছেন :
বিলগুলো হলো : 
বিরোধীদলের নেতা এবং উপনেতা (পারিতোষিক ও বিশেষাধিকার) বিল, ২০২১; বিশেষ নিরাপত্তা বাহিনী (Special Security Force) বিল, ২০২১; Bangladesh House Building Finance Corporation (Amendment) Bill, 2021; বাংলাদেশ ট্যুর অপারেটর ও ট্যুর গাইড (নিবন্ধন ও পরিচালনা) বিল, ২০২১; ব্যাংকার বহি সাক্ষ্য বিল, ২০২১; মহাসড়ক বিল, ২০২১; Territorial Waters and Maritime Zones (Amendment) Bill, 2021; বাংলাদেশ সুপ্রীম কোর্টের বিচারক (পারিতোষিক ও বিশেষাধিকার) বিল, ২০২১; এবং বাংলাদেশ সুপ্রীম কোর্টের বিচারক (ভ্রমণ ভাতা) বিল, ২০২১। 

জাতীয় সংসদ সচিবালয় থেকে আজ এক তথ্য জানানো হয়। 

#

তারিক/পরীক্ষিৎ/জসীম/মানসুরা/২০২১/১৫৫০ ঘণ্টা 

 
তথ্যবিবরণী









          নম্বর : ৫৭৬২
জামালপুরের চর বাটিকামারীতে ‘বীর নিবাস’ এর ভিত্তিপ্রস্তর স্থাপন
ইসলামপুর, জামালপুর, ২২ অগ্রহায়ণ (৭ ডিসেম্বর) :

আজ জামালপুরের মুক্তিযুদ্ধের স্মৃতি বিজড়িত চর বাটিকামারী  গ্রামে মুজিববর্ষে প্রধানমন্ত্রীর উপহার হিসেবে ধর্ম প্রতিমন্ত্রী মোঃ ফরিদুল হক খান বীর মুক্তিযোদ্ধাগণের আবাসন "বীর নিবাস" এর নির্মাণ কাজের ভিত্তিপ্রস্তর স্থাপন করেন। 


এ সময় উপস্থিত ছিলেন ইসলামপুর উপজেলা পরিষদের চেয়ারম্যান এডভোকেট এসএম জামাল আব্দুন নাছের চৌধুরী, ইসলামপুর উপজেলার সাবেক মুক্তিযোদ্ধা কমান্ডার বীর মুক্তিযোদ্ধা মানিকুল ইসলাম মানিকসহ স্থানীয় প্রশাসনের ঊর্ধ্বতন কর্মকর্তাবৃন্দ ও আওয়ামী লীগ নেতৃবৃন্দ। 

#

আনোয়ার/পরীক্ষিৎ/জসীম/মানসুরা/২০২১/১৫৪২ ঘণ্টা 

তথ্যবিবরণী










নম্বর :৫৭৬১
একনেকে ৭ হাজার ৪৪৭ কোটি টাকার ১০ প্রকল্প অনুমোদন

ঢাকা, ২২ অগ্রহায়ণ (৭ ডিসেম্বর ) :

জাতীয় অর্থনৈতিক পরিষদের নির্বাহী কমিটি (একনেক) প্রায় ৭ হাজার ৪৪৭ কোটি ৭ লাখ টাকা ব্যয় সংবলিত ১০টি প্রকল্প অনুমোদন করেছে। এর মধ্যে সরকারি অর্থায়ন ৩ হাজার ৬৮২ কোটি ২৮ লাখ টাকা, সংস্থার নিজস্ব অর্থায়ন ১৫৩ কোটি ৮১ লাখ এবং বৈদেশিক ঋণ ৩ হাজার ৬১০ কোটি ৯৮ লাখ টাকা। 
প্রধানমন্ত্রী এবং একনেক-এর চেয়ারপারসন শেখ হাসিনার সভাপতিত্বে আজ গণভবনের সাথে সংযুক্ত হয়ে ভিডিও কনফারেন্সের মাধ্যমে শেরে বাংলা নগরের এনইসি সম্মেলন কক্ষে অনুষ্ঠিত একনেক-এর সভায় এ অনুমোদন দেওয়া হয়েছে।

অনুমোদিত প্রকল্পসমূহ হলো: নৌ-পরিবহন মন্ত্রণালয়ের মোংলা বন্দর হতে চাঁদপুর-মাওয়া-গোয়ালন্দ হয়ে পাকশী পর্যন্ত নৌ-রুটের নাব্যতা উন্নয়ন (১ম সংশোধিত) প্রকল্প; স্থানীয় সরকার, পল্লী উন্নয়ন ও সমবায় মন্ত্রণালয়ের ২টি প্রকল্প যথাক্রমে কুমিল্লা সিটি কর্পোরেশনের সমন্বিত অবকাঠামো উন্নয়ন প্রকল্প এবং বৃহত্তর নোয়াখালী জেলার পল্লী অবকাঠামো উন্নয়ন প্রকল্প-৩ পর্যায় (১ম সংশোধিত) প্রকল্প; যুব ও ক্রীড়া মন্ত্রণালয়ের বাংলাদেশ ক্রীড়া শিক্ষা প্রতিষ্ঠানের আওতায় চট্টগ্রাম ও রাজশাহীতে ক্রীড়া স্কুল প্রতিষ্ঠা (৩য় সংশোধিত) প্রকল্প; স্বাস্থ্য ও পরিবার কল্যাণ মন্ত্রণালয়ের ৫টি মেডিকেল কলেজ হাসপাতালে (সিলেট, বরিশাল, রংপুর, রাজশাহী এবং ফরিদপুর) বার্ন এন্ড প্লাস্টিক সার্জারি ইউনিট স্থাপন প্রকল্প; ধর্ম বিষয়ক মন্ত্রণালয়ের প্রতিটি জেলা ও উপজেলায় একটি করে ৫৬০টি মডেল মসজিদ ও ইসলামিক সাংস্কৃতিক কেন্দ্র স্থাপন (২য় সংশোধিত) প্রকল্প; ডাক, টেলিযোগাযোগ ও তথ্যপ্রযুক্তি মন্ত্রণালয়ের ২টি প্রকল্প যথাক্রমে জাতীয় সংসদ সচিবালয়ের আইসিটি অবকাঠামো, মানব সম্পদ ও প্রযুক্তি দক্ষতা উন্নয়ন (৩য় সংশোধিত) প্রকল্প এবং ডিজিটাল গভার্নমেন্ট ও অর্থনীতি সমৃদ্ধিকরণ প্রকল্প; কৃষি মন্ত্রণালয়ের সেচ অবকাঠামো পুনর্বাসন প্রকল্প এবং পানি সম্পদ মন্ত্রণালয়ের Climate Smart Agriculture and Water Management  (CSAWMP) (BWDB Part) প্রকল্প। 


পরিকল্পনা মন্ত্রী এম এ মান্নান; কৃষিমন্ত্রী ড. মো. আব্দুর রাজ্জাক; স্থানীয় সরকার মন্ত্রী মো. তাজুল ইসলাম; তথ্য ও সম্প্রচার মন্ত্রী ড. হাছান মাহ্‌মুদ; শিল্পমন্ত্রী নূরুল মজিদ মাহমুদ হুমায়ূন; স্বাস্থ্যমন্ত্রী জাহিদ মালেক; বাণিজ্যমন্ত্রী টিপু মুনশি; মৎস্য ও প্রাণিসম্পদ মন্ত্রী শ. ম. রেজাউল করিম; বন ও পরিবেশ মন্ত্রী মোঃ শাহাব উদ্দিন এবং সংশ্লিষ্ট মন্ত্রী ও প্রতিমন্ত্রীগণ সভার কার্যক্রমে অংশগ্রহণ করেন।


সভায় মন্ত্রিপরিষদ সচিব, প্রধানমন্ত্রীর মুখ্য সচিব, এসডিজি’র মুখ্য সমন্বয়ক, পরিকল্পনা কমিশনের সদস্যবৃন্দ, সংশ্লিষ্ট মন্ত্রণালয়সমূহের সচিব এবং ঊর্ধ্বতন কর্মকর্তাগণ উপস্থিত ছিলেন।

#

শাহেদুর/পরীক্ষিৎ/জসীম/মাসুম/২০২১/১৪৩৮ ঘণ্টা 

তথ্যবিবরণী                                                                                         
                         নম্বর : ৫৭৬০     
নিষ্ঠা ও সততার সাথে দায়িত্ব পালনের চেষ্টা করছি
                                           - ধর্ম প্রতিমন্ত্রী
জামালপুর, ২২ অগ্রহায়ণ (৭ ডিসেম্বর) : 
         ধর্ম প্রতিমন্ত্রী মোঃ ফরিদুল হক খান বলেছেন, প্রধানমন্ত্রী শেখ হাসিনার দিক নির্দেশনা অনুসরণ করে দেশের মানুষের কল্যাণে নিষ্ঠা ও সততার সাথে দায়িত্ব পালনের চেষ্টা করছি। প্রধানমন্ত্রীর নেতৃত্বে দেশের মানুষের ভাগ্যের উন্নয়ন তথা  বঙ্গবন্ধুর স্বপ্নের সোনার বাংলা গড়ার যে সুযোগ পেয়েছি, তা যেন সঠিকভাবে করে যেতে পারি তার জন্য সাংবাদিকসহ সকলের সহযোগিতা চাই। 


প্রতিমন্ত্রী গতকাল সন্ধ্যায় জামালপুর জেলা প্রেসক্লাবে সাংবাদিকদের সাথে মতবিনিময় অনুষ্ঠানে প্রধান অতিথির বক্তৃতায় এসব কথা বলেন।  


প্রতিমন্ত্রী বলেন, দায়িত্ব পালনকালে কোন ভুল করলে আপনারা শোধরিয়ে দিবেন। দেশের কল্যাণে যে কোন ভালো পরামর্শ পেলে আমি তা গ্রহণ করতে চাই। তিনি জামালপুরের উন্নয়নে আমরা জামালপুরের সকল সংসদ সদস্য ঐক্যবদ্ধ হয়ে কাজ করছি বলেও মন্তব্য করেন। ফরিদুল হক খান এ সময় জামালপুর জেলা প্রেসক্লাবের সদস্যদের পেশাগত দায়িত্ব পালনে প্রয়োজনীয় সহযোগিতার আশ্বাস প্রদান করেন।  


জামালপুর জেলা প্রেসক্লাবের সভাপতি এডভোকেট মোঃ ইউসুফ আলীর সভাপতিত্বে অনুষ্ঠানে জামালপুর জেলা আইনজীবী সমিতির সভাপতি এডভোকেট আমানুল্লাহ আকাশসহ জেলা আওয়ামী লীগ, আইনজীবী সমিতির নেতৃবৃন্দ এবং বিভিন্ন গণমাধ্যমের কর্মীগণ বক্তব্য রাখেন।  
#

